
Kultureqarnermut, Ilinniartitaanermut, Ilisimatusarnermut Ilageeqarnermullu 
Ataatsimiititaliaq  
   

Pineqartoq: Immikkoortoq UKA 2026/35 pillugu 1. oktober 2026-mi ilisimatitsilluni 
ataatsimeeqatigiinnermi apeqqutigineqartunut allakkatigut akissuteqaatit: 
 
 
 
Asasakka Kultureqarnermut, Ilinniartitaanermut, Ilisimatusarnermut Ilageeqarnermullu 
Ataatsimiititaliamut ilaasortat. 
UKA 2026/35 pillugu 1. oktober 2026-mi ilisimatitsilluni ataatsimeeqatigiinnermut 
Naalakkersuisut sinnerlugit Kultureqarnermut, Ilinniartitaanermut, Ilisimatusarnermut 
Ilageeqarnermullu Ataatsimiititaliamut siullermik qujarusuppunga.  
 
Ataatsimiinnermi apeqqutigineqartut allakkatigut akineqassasut ataatsimiinnermi 
isumaqatigiissutigineqarpoq, taakkulu siunnersuummut ukununnga 
tunngassuteqarnerupput: 
 
Apeqqut 1. Nukarlerni atuartitsissutit ikilisinneqarnerat kommuninut aningaasaqarnikkut 
kinguneqassava? 
 
Akissut: Nukarlerni atuartitsissutit ikinnerussammata tamanna kommuninut 
aningaasartuutaassanngilaq. Akerlianik kommunit atuartitsissutinut ikinnerusunut 
aningaasartuutikinnerussagamik ileqqaaruteqassapput. Atuartitsissutinik ikilisaalluni 
atuartitsissutinillu allanngortitsilluni siunnersuummi aaqqissuusseqqittoqarmat 
imarisanillu iluarsaassisoqarmat sulisunik aningaasatigullu isumalluutinik nutaanik 
ilassuteqarnissaq pisariaqanngilaq. Ilinniartitsisut aamma atuarfiit pigineqareerput. 
 
Ilikkagassanut anguniagassanut nutaanut, atortussanut imaluunniit qitiusumit 
pikkorissartitsinernut inerisaanissamut suliassat aningaasaliinissamullu pisussaaffiit 
Namminersorlutik Oqartussaniipput. Qitiusumik akisussaasut aningaasartuutit 
isumagisussaammatigit kommuninut ingerlatsinikkut toqqaannartumik 
aningaasartuutaassanngilaq. UKA2021-mi kingullermik inatsimmi ilikkagassatigut  
arlalinnik allanngortitsisoqarmat assinganik pisoqarpoq. Inatsit taanna 1. januar 2022-mi 
atulersinneqarmat ilikkagassatigulli allannguutigineqartut aatsaat 1. august 2023-mi 
atulersinneqarpoq atuarfimmi atuartitsissutini atuartitsissutinilu qanitariissuni alloriarfiit 
siunertaat kiisalu atuartitsissutit siunertaat ilikkagassatullu anguniagassat pillugit 
Namminersorlutik Oqartussat nalunaarutaat nr. 38 27. juuli 2023-meersup 
piviusunngortinneratigut.  
 
Apeqqut 2. Kalaallit oqaasiisa nukarlerni atuartitsissutigineqarnerisa 
nukittorsarneqarnerat kommuninut aningaasaqarnikkut kinguneqassava? 

Akissut: Kalaallit oqaasiisa nukarlerni atuartitsissutigineqarnerisa nukittorsarneqarnerat 
kommuninut aningaasaqarnikkut kinguneqassanngilaq. Kalaallit oqaasiinut tiimit 
amerlineqassapput, pinngortitalerinermut, oqaluttuarisaanermut qallunaat oqaasiinullu 
atuartitsissutit peerneqarnerisigut aningaasartuutit allanngussanngillat. 
 
Apeqqut 3. Atuartitsissutit qanitariissut allanngortinneqarnerat kommuninut 
aningaasaqarnikkut kinguneqassava? 
 
Akissut: Atuartitsissutinik ikilisaaneq assigalugu atuartitsissutinik qanitariissunik 
allanngortitsineq kommuninut aningaasaqarnikkut kinguneqassanngilaq. 
Ilinniartitaanermut Aqutsisoqarfilli (Namminersorlutik Oqartussat) ilikkagassatut 
anguniagassiussaaq nutaanik atuartitsissutinut qanitariissunut aamma nutaanik 
ilinniusiussaaq. Kiisalu Namminersorlutik Oqartussat ilinniaqqinnerit sivisunngitsut 
annertunngitsullu pilersissavaat. Aningaasartuutit Ilinniartitaanermut Aqutsisoqarfimmut 
aningaasaliissutaasut iluanni aningaasartuutit isumagineqassapput (pingaartumik 
Ilinniartitaanermut Aqutsisoqarfiup Ilinniusiorfianut aningaasaliissutaareersut iluanni). 
Kiisalu atuartitsissummut nutaamut “pilersitsinermik atuartitsissummut” ilinniutit 
pigineqareersut atorneqarsinnaassapput. 
 
Apeqqut 4. Ukiumi atuartitsiviusumi ullut atuartitsiffissat 200-240-nit 180-it 200-llu 
akornannut kommunit ikilisaasinnaanngornerat kommunit aningaasaqarnerannut 
kinguneqassava? 
 
Akissut: Kommunit ukiumi atuarfiusumi ullut atuartitsiffiusussat ikilisinneqarnissaannut 
siunnersuut piumasaqaatitaqanngilaq, taamaattumik atuareernermi 
paaqqinniffiusussanut kommunit aningaasartuuteqarnissaat aamma 
piumasarineqanngilaq. 
 
 
Apeqqut 5. Angajullerni inuussutissarsiutinut sammisunik kommunit 
pilersitsisinnaanngornerat kommunit aningaasaqarnerannut kinguneqassava? 
 
Akissut: Inuussutissarsiutinut sammisunik atuaqatigiinnik kommunit pilersitsinissaat 
siunnersuummi piumasaqaataanngilaq. Taamaattumik inuussutissarsiutinut sammisunik 
pilersitsinermi aningaasartuuteqarnissamut kommunit pisussaaffilerneqanngillat. 
 
 
Apeqqut 6. Meeqqat atuarfianni atuartitsissutit, aaqqissuussineq aamma 
atuartitseriaatsinik siunnersuummi allanngortitsineq ilinniartitsisunngorniarnermut 
aningaasaqarnikkut kinguneqassava? 
 
Akissut: Meeqqat atuarfianni sukkulluunnit inatsisigineqartup taassumalu 
piginnaasatigut piumasaqaatai naapertorlugit Ilinniartitsinermut Ilisimatusarfik 
tunngaviusumik pisussaaffeqareerpoq. Meeqqat atuarfiannut inatsit allanngortinneqarpat 
ilinniartitsisunngorniarnerup imarisaa pilersaarusiorneqarneralu ingerlaavartumik 
naliliiffigineqarlunilu naleqqussarneqassaaq immikkut aningaasaliinngikkaluarluni. 
UPA2026/35-mut aamma taanna atuuppoq, 2021-mi atuartitsissutit inatsimmi 
allanngortinneqarmata taamatut pisoqarpoq. Soorlu nukarlerni atuartitsissutit 
aaqqissugaanerat allanngortitsineq, inuunerinnermik ilanngussineq aamma oqaatsini 

atuartitsissutini allanngortitsineq ilinniartitsisunngorniarnermi atuartitsissutini 
nalinginnaasumi ineriartornermi naleqqussaanermilu ilaareerput.   
 
 
Apeqqut 7. Pinngortitalerineq nukarlerniit peerneqassava? 
 
Akissut: Nukarlerni atuartitsissutinik ikilisaanermut ilaatillugu naak pinngortitalerineq 
peerneqaraluartoq, piumasarineqarpoq atuartitsissutini allani pinngortitalerineq 
ilaatinneqassasoq.  
Soorlu kalaallit oqaasiinik atuartitsinermi pinngortitalerinermi qulequttat ilaasassapput 
atuartitsissutinilu timersornermi aamma silami sammisaqarnermi atuartitsissutinilu 
mernguernartuni aamma ilaassallutik. Apeqqut siullermi atuarfimmi atuartitsissutini 
atuartitsissutinilu qanitariissuni alloriarfiit siunertaat kiisalu atuartitsissutit siunertaat 
ilikkagassatullu anguniagassat pillugit nalunaarut taaneqartumik allanngortitsinikkut 
tamanna malittarisassiuunneqarpoq. 
 
 
Apeqqut 8. Qanoq siunnersuut atortuulersinneqassava? 
 
Akissut: Siunnersuut akuersissutigineqassappat, naatsorsuutigineqarpoq 
siunnersuummi atuartitsinermut tunngasut allannguutit 1. august 2028-mi atuutilissasut. 
Tamatumunnga atatillugu allaffissornikkut malittarisassat, ilitsersuutit il.il. arlalissuit 
suliarineqassapput, ilaatigut Atuarfimmi atuartitsissutini atuartitsissutinilu qanitariissuni 
alloriarfiit siunertaat kiisalu atuartitsissutit siunertaat ilikkagassatullu anguniagassat 
pillugit Namminersorlutik Oqartussat nalunaarutaannut tunngasup, 
allanngortinneqarnissaa pisariaqassaaq. Nalunaarut taanna aamma inatsimmi 
kingullermi allannguinermut atatillugu allanngortinneqarpoq, apeqqut nr. 1-imi 
oqaatigineqartutut. Atuutilersitsinermut atatillugu aamma paasissutissiinermik 
ingerlatsinerit assigiinngitsut ingerlanneqassapput, taakkununnga ilaallutik atuarfiit 
pisortaat ataatsimiitinneqarneri aammalu atuarfinnut pulaartarnerit. 
 
Atuutilersitsinissamut pingaarnerusumik suliassat Ilinniartitaanermut Aqutsisoqarfiup 
ataani ingerlanneqassapput. Meeqqat atuarfiannut tunngasoq inatsisip Inatsisartunit 
akuersissutigineqareerpat, nalunaarutinik aamma ilitsersuutinik attuumassuteqartunik 
nutaanik suliaqarnissamut imaluunniit nutarterinissamut sulineq aallartinneqassaaq. 
Tassunga ilaapput atuarfimmi atuartitsissutini atuartitsissutinilu qanitariissuni alloriarfiit 
siunertaat kiisalu atuartitsissutit siunertaat ilikkagassatullu anguniagassat pillugit. 
Suliassat taakku Ilinniartitaanermut Naalakkersuisoqarfimmi aamma Ilinniartitaanermut 
Aqutsisoqarfimmi immikkut ilisimasalinnit isumagineqassapput, suliarlu 
ingerlanneqassaaq immikkut ilisimasalinnik aamma soqutigisaqaqatigiinnik allanik 
attuumassuteqartunik qanittumik suleqateqarluni aamma peqataatitsilluni. 
 
 
Apeqqut 9. Nukarlerni allannguutinut atatillugu qanoq ililluni nukarlernit akullernut 
ikaarsaarneq naleqqussagaasumik qulakkeerneqassava? 
 
Akissut:  
Siunnersuut naapertorlugu nukarlernut tunngasunik inatsimmi allannguutit 1. august 
2027-mi atuutilissapput. Tamatumunnga atatillugu siunnersuutip 

pingajussaaneerneqarnissaanut siunnersuutip atuutilerfissaata 
allanngortinneqarnissaanut allannguutissatut siunnersuummik suliaqartoqarnissaa 
naatsorsuutigineqarpoq, taamaalilluni atuutilerfissaq 1. august 2028-mut 
kinguartinneqassalluni, inuussutissarsiorneq pillugu klassinut tunngatillugu 1. august 
2027-mi atuutilissalluni. Tamanna pissuteqarpoq siunnersuutip 2026-mi upernaakkut 
ataatsimiinnermi siullermeerneqarnerani saqqummiunneqartup atuutilerfissaata 
aalajangersagaa tunngavigineqarmat siunnersuutip ataatsimiinnermi tassani 
akuersissutigineqarnissaa tunngavigineqarmat. 
 
Siunnersuummi nukarlernut tunngasut allannguut aallaqqaammut atuartunut, 2028/2029-
mi atuarfiusumi 1. klassimut aallartittunut, taamaallaat atuutissapput. Ikaarsaariarnermut 
aalajangersagaq ilanngunneqassaaq, taamaalilluni atuartut 2028/2029-mi atuarfiusumi 2. 
klassimut imaluunniit klassimut qaffasinnerusumut aallartittut malittarisassat maanna 
atuuttut naapertorlugit atuartinneqassallutik. Taamaattumik inatsimmi allannguutissat 
siunnersuutigineqartut aallaqqaammut atuartunit, 2028/2029-mi atuarfiusumi 1. klassimut 
aallartittunit, taamaallaat atuutsinneqassapput. 
 
Taamaattumik tamatumunnga piareersaatit FM2026/35-ip akuersissutigineqarnerata 
kingorna ingerlaannaq aallartinneqassapput. Pingaaruteqarpoq sulinerup 
piffissaagallartillugu pilersaarusiorneqarlunilu aaqqissuuneqarnissaa, taamaalilluni 
atuartut atuarfimmi ingerlaarneranni kiisalu ilinniartitsisunut angajoqqaanullu 
ingerlaavartumik ataqatigiinneq ersarissumillu ataatsimut ingerlaarfissaq 
qulakkeerneqarsinnaaqqullugu. 
 
1.klassimi atuartut pineqartut 2031/2032-mi atuarfiusumi akullernut ikaassapput, 
tassanilu 4. klassimut aallartissallutik. Taamanikkussamut akullerni ilinniagassat 
aaqqissuussaanerat il.il. pillugit aalajangersakkat nutaat, taakkununnga 4.-7. klassit 
ilanngullugit, suliarineqareersimassapput atuutsinneqalereersimassallutillu. 
 
Meeqqat atuarfiannut sinaakkutissat nutaat ineriartortinneqarneranni 
atuutilersinneqarnerannilu pisariaqartumik ingerlaavartuunissaq aamma politikkikkut 
isumaqatigiissuteqarnikkut siammasissumik tapersersorneqarsinnaavoq. 
Isumaqatigiissutip taama ittup ilaatigut meeqqat atuarfiata atuutilersinneqarneranut 
ingerlaavartumillu ineriartortinneqarneranut atatillugu eqqissisimanerup patajaassutsillu 
pisariaqartut pilersinneqarnissaat tapersersorsinnaavaa, taamaalillunilu atuarfinnut, 
ilinniartitsisunut, atuartunut angajoqqaanullu piffissami sivisuumi sulinermut 
tunngavissamik siumut takorloorneqarsinnaasumik pilersitsisinnaalluni. 
 
 
 
Inussiarnersumik inuulluaqqusillunga 

